
Faqe 1 nga 3 

 

KOSOVA (Niveli 2) 

 

Kosova është burim, destinacion dhe ndoshta vend transit për gra dhe fëmijë që i nënshtrohen 

trafikimit seksual, dhe për fëmijë që i nënshtrohen lypjes së detyruar. Shumica e viktimave të 

huaja të prostitucionit të detyruar janë gra të reja nga Evropa Lindore, duke përfshirë 

Moldavinë, Shqipërinë, Poloninë dhe Serbinë. Gratë dhe fëmijët e Kosovës i nënshtrohen 

prostitucionit të detyruar brenda Kosovës, si dhe në vende në mbarë Evropën. OJQ-të 

raportuan që fëmijët lypës i nënshtrohen punës së detyruar në Kosovë. Policia vazhdon të 

raportojë se trafikimi i brendshëm, duke përfshirë serbët e Kosovës, mund të ndodhë edhe në 

veri të Kosovës. IOM-i raportoi se për të pestin vit me radhë u kishte ndihmuar më tepër 

viktimave të trafikimit të brendshëm sesa viktimave të trafikimit ndërkombëtar. 

 

Qeveria e Kosovës nuk u përmbahet tërësisht standardeve minimale për eliminimin e 

trafikimit; megjithatë, ajo është duke bërë përpjekje të mëdha për ta bërë këtë. Qeveria e 

ngriti sektorin e policisë kundër trafikimit në status të drejtorisë dhe e trefishoi numrin e 

hetimeve kundër trafikimit. Ajo identifikoi më shumë viktima të trafikimit se në vitet 

paraprake dhe ofroi një gamë të plotë të shërbimeve të financuara nga qeveria për ato 

viktima. Të gjitha viktimat e vërtetuara të trafikimit morën pjesë në hetime penale gjatë këtij 

viti. Përpjekjet e qeverisë për parandalimin e trafikimit ishin shumë të forta. Qeveria kreu një 

fushatë të gjerë dhe novatore për ngritjen e vetëdijesimit kundër trafikimit në vjeshtë të vitit 

2010. Megjithatë, rastet e trafikimit zgjidheshin ngadalë, dhe shkalla e dënimit ishte më e ulët 

se në vitet paraprake. Sfidat në identifikimin e viktimave vazhduan edhe këtë vit, pasi qeveria 

identifikoi mesatarisht një viktimë në çdo 10 bastisje të kryera, dhe pak viktima të trafikimit u 

identifikuan në mesin e një popullate shumë të cenueshme të fëmijëve lypës. Së fundi, pati 

hetime dhe ndjekje penale të zyrtarëve publikë për pjesëmarrje në trafikim, por nuk pati të 

dënuar.  

 

Rekomandimet për Kosovën: T’i ndjekë, gjykojë dhe dënojë në mënyrë proaktive kryerësit 

e veprave penale të trafikimit për seks dhe punë, duke përfshirë zyrtarët e përfshirë në 

trafikim; ta rrisë efikasitetin e identifikimit të viktimave gjatë procedurave të bastisjes duke 

zbatuar vazhdimisht procedurat standarde të operimit; ta rrisë hetimin për veprat penale të 

trafikimit për punë të detyruar; ta rrisë zbulimin dhe mbrojtjen për viktima të lypjes së 

detyruar në Kosovë; të sigurojë që imigrantët ilegalë kontrollohen për viktima të mundshme 

të trafikimit para deportimit; dhe të vazhdojë me fushata publike për ngritjen e vetëdijesimit, 

duke përfshirë fushatat për rreziqet e lypjes. 

 

Ndjekja 

Qeveria e Kosovës ka treguar përparim të qartë në përpjekjet për zbatimin e ligjit në vitin 

2010, përkundër problemeve të vazhdueshme lidhur me zgjidhjen e rasteve përmes 

gjyqësorit. Kosova i ndalon të gjitha format e trafikimit të personave në nenet 137 dhe 139 të 

Kodit Penal të vitit 2004, dhe parashikon dënimin maksimal me 12 vjet burg, me një dënim 

me 20 vjet burg për organizatorët e krimeve të trafikimit. Këto dënime janë mjaft të rrepta 

dhe në përputhje me dënimet e parashikuara për krime të tjera të rënda, si dhunimi. Gjatë 

periudhës së raportimit, autoritetet e Kosovës e ngritën seksionin kundër trafikimit në 

drejtori, duke e përmirësuar qasjen e sektorit të specializuar në burimet për luftimin e 

trafikimit. Statusi i ngritur i sektorit përfshinte një rritje prej rreth 50 për qind në numrin e 

zyrtarëve për zbatimin e ligjit, të caktuar për hetimin e trafikimit. Megjithatë, policia raportoi 

për vështirësi të vazhdueshme në plotësimin e posteve në dispozicion me zyrtarë për zbatimin 

e ligjit nga radhët e pakicës etnike serbe, që do t’i mundësonte policisë të ishte më efektive në 

veri të Kosovës. Task forca e specializuar e Prokurorisë Speciale të Kosovës kundër krimit të 

organizuar, korrupsionit dhe trafikimit u plotësua me numër të plotë të personelit në shkurt të 

vitit 2010. 

 

Në vitin 2010, autoritetet e Kosovës kryen 194 hetime, që shënon një rritje të madhe prej 63 

hetimeve sa ishin në vitin 2009. Megjithatë, gjyqësori i Kosovës përballej me sfida në të 

gjitha nivelet dhe ato kufizime ndikonin në shkallën e dënimeve. Në vitin 2010, autoritetet 

filluan ndjekjen penale të 81 kryerësve të veprave penale të trafikimit për 28 raste të reja, për 

dallim nga 25 kryerës të veprave penale të trafikimit të ndjekur penalisht në vitin 2009. 

Qeveria raportoi për 11 dënime të kryerësve të veprave penale të trafikimit për shfrytëzim 

seksual, për dallim nga 22 dënime gjatë vitit paraprak. Asnjë kryerës i veprave penale të 

trafikimit për punë nuk u dënua këtë vit. Të gjithë kryerësit e veprave penale të trafikimit janë 

dënuar me burg këtë vit, dy persona u dënuan me nga tri vjet burg, pesë persona u dënuan me 

nga dy vjet burg, një person u dënua me më shumë se një vit burg, dy persona u dënuan me 

nga gjashtë muaj burg, dhe një person u dënua me tre muaj burg. Në një përmirësim të 

dukshëm nga viti paraprak, të gjitha viktimat zyrtarisht të identifikuara të trafikimit 

bashkëpunuan gjatë hetimeve dhe i dhanë deklarata policisë. Edhe pse viktimat mund të 

ngrinin padi civile kundër trafikantëve, asnjë viktimë nuk e bëri këtë gjatë këtij viti. Qeveria 

vazhdoi t’u ofronte zyrtarëve për zbatimin e ligjit dhe policisë kufitare, duke përfshirë 155 

rekrutë të rinj të policisë, trajnim kundër trafikimit. Në dhjetor, autoritetet i trajnuan 323 

doganierë dhe zyrtarë kufitarë për identifikimin e viktimave të mundshme të trafikimit. 

 

Ka pasur hetime të brendshme në polici kundër katër zyrtarëve policorë për pjesëmarrje në 

trafikim të personave. Procedurat penale vazhduan kundër katër policëve kufitarë dhe një 

zyrtari komunal për përfshirje në trafikim. Megjithatë, qeveria nuk raportoi për dënim të 

zyrtarëve të qeverisë të përfshirë në trafikim të personave. 

 

Mbrojtja 
Qeveria e Kosovës ka treguar përpjekje të përziera për mbrojtjen e viktimave, duke ofruar një 

gamë të gjerë të shërbimeve për viktima, por ende ballafaqohet me sfida në identifikimin e 

viktimave. Gjatë periudhës raportuese, qeveria i ka hartuar dhe miratuar standardet minimale 

të kujdesit për viktimat e trafikimit, duke forcuar lidhjet ndërmjet strehimoreve për viktima, 

duke unifikuar standardet për shërbime dhe duke themeluar forma të zakonshme të 

raportimit. Qeveria e Kosovës i mbështeti nëntë strehimore që i strehonin viktimat e 

trafikimit, duke përfshirë një strehimore të specializuar për fëmijë dhe një strehimore 

specifike të trafikimit të sigurisë së lartë. Nëpërmjet këtyre strehimoreve, qeveria ofronte 

kujdes si strehim, kujdes mjekësor, veshmbathje, këshillim, dhe ndihmë juridike e edukative. 

Policia e Kosovës i identifikoi dhe u ndihmoi 39 viktimave të trafikimit, duke përfshirë disa 

fëmijë, dhe i drejtoi për shërbime në strehimore, një rritje prej 27 viktimave që i kishte 

identifikuar në vitin 2009. Qeveria raportoi se viktimat e trafikimit lejoheshin të largoheshin 

nga këto strehimore kur të dëshironin. Qeveria e Kosovës dha 216.234 dollarë amerikanë për 

kujdes për viktima gjatë këtij viti. Autoritetet e Kosovës zhvilluan programe afatgjata për 

riintegrimin dhe rehabilitimin e viktimave të trafikimit. Qeveria, për shembull, ofroi 

stimulime tatimore për bizneset që ofronin punësim për viktimat e trafikimit; dy viktima të 

trafikimit ishin punësuar në kuadër të këtij programi. Megjithatë, ekspertët ndërkombëtarë 

shprehën shqetësime që nuk ka pasur kujdes të mjaftueshëm dhe mundësi për rehabilitimin e 

fëmijëve që ishin viktima të trafikimit, të cilët nuk dëshironin të ktheheshin në familjet e tyre, 

anëtarët e të cilave shpesh i kishin kontribuar trafikimit të tyre fillestar. 

Në vitin 2009, ekspertët ndërkombëtarë raportuan për probleme lidhur me procedurat e 

qeverisë për identifikimin e viktimave. Këtë vit, me rastin e kryerjes së bastisjeve në mbi 300 

bare dhe kafene, qeveria zyrtarisht identifikoi vetëm 39 viktima. Qeveria e justifikoi numrin e 

madh të bastisjeve pjesërisht si mjet parandalues, duke pohuar se numri i madh i bastisjeve 

mundësonte që viktimat e trafikimit të kuptonin që zyrtarët për zbatimin e ligjit ishin në 

dispozicion për të ndihmuar në raste të shfrytëzimit. Qeveria raportoi se policët i zbatonin 

procedurat standarde operative gjatë këtyre bastisjeve. Sipas këtyre procedurave, policët e 

Kosovës kërkonin mbështetjen e avokatëve të viktimave dhe të punonjësve socialë gjatë 

intervistimit të ndonjë viktime të trafikimit. OJQ-të raportuan se zbatimi i mekanizmit 

referues u përmirësua gjatë këtij viti. Megjithatë, sipas një OJQ-je, qeveria bëri pak punë për 

identifikimin e fëmijëve lypës si viktima të trafikimit, përkundër raporteve se ata ishin shumë 

të cenueshëm ndaj shfrytëzimit. Në vend të kësaj, fëmijët e cenueshëm që nuk ishin nga 

Kosova deportoheshin para identifikimit dhe kujdesit formal të viktimës. Drejtoria e Policisë 

së Kosovës kundër trafikimit dhe punonjësit socialë nga Ministria e Punës dhe Mirëqenies 

Sociale kryen një pilot projekt gjatë periudhës raportuese për të vlerësuar nëse kishte pasur 

viktima të trafikimit në mesin e popullatës së cenueshme të fëmijëve lypsa. Projekti fillimisht 

i regjistroi rreth njëqind fëmijë lypës në një bazë të të dhënave me fotografi dhe detaje të 

familjeve, por nuk e identifikoi asnjë viktimë të trafikimit në mesin e grupit të fëmijëve të 

vlerësuar zyrtarisht. 

 

Parandalimi 

Qeveria e Kosovës tregoi përpjekje të vendosura parandaluese gjatë këtij viti, duke përfshirë 

fushatat kreative dhe me ndikim të gjerë për ngritjen e vetëdijesimit publik, dhe i forcoi 

aktivitetet kombëtare të koordinimit. Gjatë shtatorit dhe tetorit të vitit 2010, Qeveria e 

Kosovës e financoi dhe realizoi një fushatë gjithëpërfshirëse për ngritjen e vetëdijesimit 

publik, duke përfshirë debatet publike televizive për trendët dhe sfidat e trafikimit, SMS 

porositë kundër trafikimit që iu dërguan mbi një milionë parapaguesve të telefonisë mobile, 

TV dhe radio transmetime kundër trafikimit, një fushatë kombëtare me stenda afishimi, 

programe artistike kundër trafikimit në shkolla, dhe fletushka e pllakate kundër trafikimit të 

shpërndara në të gjitha pikat kufitare. Prej marsit e deri në maj të vitit 2010, Ministria e 

Arsimit, Shkencës dhe Teknologjisë organizoi trajnime kundër trafikimit për 125 mësues të 

shkollave fillore e të mesme lidhur me identifikimin dhe parandalimin e viktimave të 

trafikimit. Grupi punues ndërministror i Qeverisë së Kosovës takohej çdo muaj për t’i 

koordinuar përpjekjet e qeverisë për luftimin e trafikimit; nëngrupet punuese që trajtonin 

parandalimin, mbrojtjen, ndjekjen penale dhe trafikimin e fëmijëve gjithashtu takoheshin 

rregullisht. Sekretariati shtetëror kundër trafikimit, i Qeverisë së Kosovës, përgatiti një bazë 

të të dhënave gjatë periudhës raportuese për t’i shqyrtuar informacionet nga burimet e 

qeverisë, OJQ-të, dhe organizatat ndërkombëtare lidhur me trafikimin e personave. Sistemi i 

mundësoi qeverisë t’i gjurmonte edhe viktimat e trafikimit përmes rehabilitimit ose 

riatdhesimit edhe kryerësit e veprave penale të trafikimit gjatë procesit penal. Qeveria 

prodhoi dhe transmetoi një spot televiziv dhe një fushatë në radio që synonin reduktimin e 

kërkesës për seks komercial. 
 


